Il papagagl
(Leo Tuor, Il papagagl [glossa], en: La Quotidiana, 26-2-1997)

In temps era ei moda tier nus da schenghegiar papagagls ad amitgs ed enconuschents. Jeu sun zuar buca per quei da schenghegiar tiers e ditgel perquei adina: In tier ei buc in termagl. E biars vegnan sissu pér cura ch’ei han il tier, tgei lavur che quei dat. Ins sto era haver quitau e mirar ch’ei hagien lur uorden e quei ch’ei drovan.

Gie basta, jeu hai tut pigliau tema, cura che jeu hai udiu da quella “wella” da schenghegiar papagagls, pertgei jeu hai tertgau, in di has ti aschia in en casa, ed jeu sun lu in che sai far nuot cun utschals, e da dir na ughegian ins era buc adina ed igl ei schon mintgaton.

In di vev’jeu er jeu miu papagagl, gliez hai jeu viu a vegnend ed aschia hai jeu studegiau da studegiar ora in tric, co seproteger da quels utschals schi tschintschus – jeu erel lu absolut buc in da papagagls e sun aunc oz buca in. Pertgei en mintga casa han ei oz in papagagl, perquei ch’igl ei vegniu si la moda da schenghegiar papagagls. Quels liufers vegnan lu aunc ualti vegls ed ei mava a mi freid dil dies giu da patertgar da stuer survegnir schenghegiau in utschi, pertgei tgei ch’in papagagl vul dir, hai jeu viu tier mes amitgs tgei che gliez ei.

Pia co seproteger dil schenghetg ominus, co far da sepertgirar da quei discletg, da quella catastrofa per mei che sun buc in da papagagls?

Analisar, ha miu psicolog cussegliau. Aber jeu level buca saver, daco che jeu seigi encunter ils papagagls, mobein jeu level buca vuler da ver da far cun els, level semplamein miu ruaus da quels tiers. Ferton che miu natalezi s’avischinava pli e pli dabot fuvel jeu en ina desperaziun e sesemiavel mo pli da papagagls.

E saveis co igl ei iu ora la historia: Jeu hai survegniu miu papagagl, sun vegnius illuminaus dall’idea da schenghegiar vinavon el e s’audel oz denter ils numerus schenghegiapapagagls.

